
Shri Mukunda Smarana Ashtakam

શ્રીમુકુન્દસ્મરણાષ્ટકમ્

જગદ્ગુરુ શ્રીનિમ્બાર્કાચાર્યપીઠાધીશ્વર
શ્રીરાધાસર્વેશ્વરશરણદેવાચાર્ય મહારાજ વિરચિત
કદમ્બકુઞ્જાવલિશોભમાનં, વેણું ક્વણન્તં યમુનાપ્રતીરે ।
શ્રીરાધયા સાર્દ્ધમુપાસનીયં, શ્રીમન્મુકુન્દં  મનસા સ્મરામિ॥ ૧॥
વૃન્દાવને નિત્યનિકુઞ્જમધ્યે, હિરણ્યસિંહાસનરાજમાનમ્   ।
સખીકદમ્બૈઃ સહ સેવ્યમાનં શ્રીમન્મુકુન્દં  મનસા સ્મરામિ॥ ૨॥
લાવણ્ય-કારુણ્યગુણૈકધામ, વીધીશદેવેન્દ્રસુમૃગ્યમાણમ્ ।
વેદૈઃ પુરાણૈ-ર્નિતરાં   પ્રગેયં શ્રીમન્મુકુન્દં  મનસા સ્મરામિ॥ ૩॥
ગન્ધર્વગેયં શ્રુતિમન્ત્રવર્ણ્ય, વ્રજે વસન્તં વ્રજજીવનઞ્ચ ।
સદ્ભિઃ પ્રભાતેઽનુદિનં પ્રગીતં શ્રીમન્મુકુન્દં  મનસા સ્મરામિ॥ ૪॥
યતીન્દ્ર-યોગીન્દ્ર-મુનીન્દ્રવૃન્દૈ-ર્ધ્યયઞ્ચ ચિત્તે સનકાદિવર્યૈઃ ।
સર્વેશ્વરં કૃષ્ણમનન્તરૂપં, શ્રીમન્મુકુન્દં  મનસા સ્મરામિ॥ ૫॥
વ્રજાઙ્ગનાભિઃ  સહ રાસલીલાં, નિત્યં લસન્તં વ્રજમઞ્જુકુઞ્જે ।
કદમ્બ-જમ્બૂ-તરુસાન્દ્રપૂર્ણે, શ્રીમન્મુકુન્દં  મનસા સ્મરામિ॥ ૬॥
ભૃઙ્ગાઽચ્છપુઞ્જાઽતિસુગુઞ્ચિતેચ , લતાવલીપાદપપુઞ્જરમ્યે ।
કદમ્બવૃક્ષોપરિ શોભમાનં, શ્રીમન્મુકુન્દં  મનસા સ્મરામિ॥ ૭॥
માયૂરપિચ્છાઽઽપ્તસુમૌલિનઞ્ચ, વ્રજેશ્વરં રાધિકયા હિ સાર્દ્ધમ્ ।
સખીજનૈશ્ચારુસુ કીર્તનીયં, શ્રીમન્મુકુન્દં  મનસા સ્મરામિ॥ ૮॥
શ્રીયુગ્મભક્તિદં સ્તોત્રં મુકુન્દસ્મરણાષ્ટકમ્  ।
રાધાસર્વેશ્વરાદ્યેન શરણાન્તેન નિર્મિતમ્  ॥ ૯॥
ઇતિ શ્રીમુકુન્દસ્મરણાષ્ટકં  સમ્પૂર્ણમ્ ।

